Карса козин
Карöдз ми воим öдйö да кокниа: вайис лесопунктса машина. Збыльвылас, тайö вöлi газген да мунiс пöрысь вöв моз: то керöсö оз вермы кайны, то шыльыд местаын сувтас.

Кыдз сувтас, шопер сэк кайö кузовö, восьтö кабина бокысь бöчка кодь пачсö да пондö гудравны сiйöс кöрт беддьöн, шыблавны горъяс кыддза пессö. Пачыс тшынöдö, сьöд пывсянын моз, пескыс чискö да трачкакылö, а мортыс помся несъялö, быттьö сiйöс босьтöма насмука. И шоперыс ёнджыкасö мунiс кочегар туйö: сьöдасьöм, тшынасьöм, сотчöм пинджака.

Вайис миянöс ставнымöс сiдз – и кöпейка эз босьт – да ещö на висьталiс бур юöр: тöн Краснöй Армия босьтöма абу öти кар и талун веськöдчöма водзö.

Вот тайö юöр! 
Ми нарошнö кежим рынокö, медым асланым пельясöн кывзыштны военнöй сводка.

Гырнич ыджда динамик öшалiс ыджыд сюръя вылын, гöгöрыс чукöртчöма уна отир да кывзö радио. öти пöрысь ань быдöн дiнö инмöдчывлic да юасис, кор кутöмаöсь Гитлерсö да мый сыкöд вöчöмаöсь. Сiйö, тыдалö, нинöм эз кыв да окота вöлi öддьöн тöдны, мый вöчсьö фронт вылын. 
Пöрысь ань вылö öвтiсны кинаныс, видчисны, öлöдiсны ланьтны, но сiйö отирсö öтарö чутйöдлiс и чутйöдлiс бедь помнас сэтчöдз, кытчöдз ставныс эз разöдчыны. Медбöрын аньыд кутiс дзор айöс, кодi петiс киссьöм вевта столовöйысь да найö мöдiсны сёрнитны.

– Дзик гусьöн тэныд висьтала, пöрысь иньöй,– пель весьтас гора шыöдчис дзор ай.– Библияын гижöма: гöрд вöв чужъяс, сьöд вöвсö – виас! Со и чужйис, сöмын эз на виймöн.

– Дзикöдз виöмаöсь? Сарство сылы небеснöй! – пернапасалiс морöссö иньыд. – А миличаыс мый видзöдö?

– Кинöс виöмаöсь? – юалiс на боктi мунысь ань.

– Некинöс эз вины,– кирган гöлöснас вочавидзис пöрысь пöль. – А Гöрд Армияыд вермас немечтö. Вот аддзыланныд!

– Дзодзув, шуан? – юасьö пельтöм иньыд.– Кылi, бур мортöй, кылi... Куим юра пö, курöгъяссö пö ловйöн ньылалö...

– Со баит сыкöд! Пöрысь пöль шеныштiс кинас да вешйис сы дiнысь.

Рынок вылын вузасисны этшаöн: морт-мöд вузасисны табакöн, колькъясöн да важ паськöмöн. Унджык отирыс сулалiс öтар бокас, кöнi сулалiсны вöла-доддяяс. Сэтысь позис ньöбны картупель да лук, нин да сюмöд, вор да карнан, косьтöм тшак да вотöс.

Семен паныдасис öти кока салдаткöд. Киняулас салдатлöн кöстыль, а киас шыльыд коколюка. Найö пондiсны баитны, а ме матыстчи неыджыд öчередь дiнö, кодi вöлi чукöрмö ма ён пöрысь морт водзын. Сiйö кыскалiс кучик чемодансьыс бумага пакетъяс да мелiа ошкис ассьыс вузöссö:

– Препарат «паразитин»! Виö лудыкöс, тöрöканöс, тойöс!

Вына яд!

öтик ань босьтiс пакетсö, лыддис сы вылысь гижöдсö, исалыштiс, гора несйис да сетiс куим руб вузасьысьлы. Сы бöрын пондiсны ньöбны тайö препаратсö и мукöд.

Миян сымда вöлi лудiкыс, мый найö нельки луннас ветлöдлiсны стен кузяыс да корсисны мортöс, медым пурны сылысь яйсö. Мамö сетiс меным как раз тройка; сiдзкö, тырмас ньöбны лудiк виан ядсö.

Сувтi ме öчередьö, босьтi öти пакет. Чабралi кинам – порошок кылö. Кыдзи сыöн лудiксö вины – ог тöд. Юалi пöрысь мортыслысь.

– Виччысьлы, зонка. Кыдзи вузассяс – висьтала.

Семен пыр на сулалiс, эз тэрмась. А ме виччыси, кор пöрысь пöльыс вузалас став тöварсö.

– Но,кыдз, пöльö? – юася бара.

– Мый – кыдз?

– Лудiксö бырöдны.

– А-а... Кут бöжöдыс, öмсö осьт сылысь да и верд яднас.

Гöгöрвоин?

– Ме кö кута сiйöс, дак чуньнам и лямöда.

– Позьö и сiдз. Но, аддзысьлытöдз!

Омöля ещö сэн синнам аддзи да юрнам вежöртi, кыдз баитлiс Ёгор, но казялi, мый карса пöльыд менö бöбйöдлiс.

Да сöмын-ö менö? Гашкö, сё пакет сылöн вöлi, а гашкö, и унджык – ставнысö бöбйöдлiс. Но мый вöчан? Гыжйыштi балябöжöс да мунi Семен дорö.

Банкын Семен первой тöдмалiс, кытöн босьтöны зарнисö, сы бöрын сетiс найöс öти öшиньö.

Чожа миян дiнö петiс военнöй паськöма морт да пыртiс Семенöс аслас кабинетö. Менам син улö усис серпас, кысянь гырысь синма красноармеец чуньнас индiс ме вылö. А сы улын вöлi гижöма: «Тэ мыйöн отсалiн фронтлы?» Ме сылы гусьöн-гусьöн вочавидзи:

– Вот öнi и отсалам! Сетам зарни!

Петiс Семен. Сiйö вöлi жугыль, чужöмыс гöрд.

– Сорсим ми тэкöд, Петька. Деньгаыд латуньысь вöлöма.

– Мыля?

– Жулик кутшöмкö вöчлöма. Гашкö, сiйö купечыс и вöчлiс, кодлысь Кимаыс аддзис. Но вермисны и купечсö бöбйöдлыны. А öнi ковмас милицияö мунны да висьтасьны, мый эг ми вöчöй деньгасö.

– Оз мöй эскыны миянлы?

– Абу кö мыжаöсь, эскасны. И тэнсьыд юасьыштасны.

Сöмын эн бöбйöдлы.

– Мыля ме кута бöбйöдлыны?

– Он тай! Мамыдлы мый тöн висьталiн? Тупкаöс, шуан, куталiнныд?

– Тадзи висьталiм, мед эз видчы...

– Вот и эскы тiянлы!

Туйыс миян вöлi кузь öтиласяньыс мöдлаöдзыс мунны, но Семен шы эз сетлы меным. Ме мунi бöрсяньыс, сiдзжö чöла да видi Арча Кимаöс, кодi ылöдiс менö аслас озырлунö н. Висьталiс öд Прокоп шыбитны, да эг тай кывзы. Да и эг тöдöй, мый тадзи вермас лоны! Но мый лоас – ло! Позьö öмöй шуны, мый ми лёк вöчим? Эгö! А мыйысь сiдзкö и майшасьнысö?

– Но, тэ мый сiдз кымöртчин? – юасис Семен, кор ми матыстчим куим судтаа чочком керка дорö. – Вот-вот зэрмас.

А зэрыс öнi миянлы ньöти оз ков – турун пуктан кад!  Гöгöрвоин?

– Гöгöрвои! – вочавидзи ме да шпыньмунi.

– Со тадз! öнi мун да корсь кабинетсö, кыдзи гижöма повесткаас. Водзджык петан – виччысь менö.

Аддзи ме кабинетсö, пыри, чолöмаси.

– А-а, чолöм, Петя, чолöм! – пызан сайысь чеччис Василь Сидорыч да локтiс меным паныд. Сiйö вöлi эз милиция паськöма, но тöдчис, мый абу ичöт начальник.

– Тöдан, мыйла кори? Козин тэныд сетам. Сетам сыысь, мый тэ отсалiн миянлы кутны сiйö кöинсö, пышъялысьсö...

Со тэныд костюм вылад ной дöра.

Кодкö тотшнитiс öдзöсас. Василь Сидорыч шуис: «да». öдзöс воссис, кабинетö пырис Семен. Сiйö чолöмасис да сувтiс öдзöс дорас.

– Меным козин сетöны, Семен,– эг вермы виччысьны да нимкодьöйла ошйыси ме сылы.

– Но, аттьöтö висьтав,– мур-мар гöлöсöн корис Семен.

Сiйö мыйкö пыр на вöлi жугыль. Сэтшöм жугыль, кутшöмöн ме эг на некор аддзывлы сiйöс. Збыльö мöй лоис сiдзи, кыдзи баитлiс Прокоп? И мыйла сiйö пырис татчö, тайö кабинетас? 
– Сiя кин тэныд лоö? – юалiс менсьым Василь Сидорыч.– Вон-я мый-я?

– Оча вон,– шуи ме,– командир.

– Тожö Алимов?

– Тожö,– тöдчöдiс Семен.– Тi менö коринныд?

– Да. Банксянь звöнитлiсны. Но, висьтасьöй сiдзкö,– тшöктiс Василь Сидорыч да пуксис аслас местаö...

Рытъявылыс ми Семенкöд жагöника восьлалiм Синяшорö, медым юасьны Жысь Ёгорлысь чудьяс йылысь.

Ёгор висьтасис. Висьталiс уна, но ми медъёна кывзiм со тайöс.

